
Aktiviti ekodagang temuai rumah panjai ngasilka penatai pemisi, 

nyungkak ekonomi peranak 
 

 
Juliana (duduk, kiba) begambar bebala mayuh enggau penyereta IKMA ba papan tanda Ekodagang temuai Wong 

Radak. 

 

KUCHING: Aktiviti ekodagang temuai rumah panjai ti dipejalaika enggau koperasi ulih ngasilka penatai 

pemisi  lalu tekala nya mega nyungkakka ekonomi peranak genturung pendiau enggau mantu ngetanka 

pemeruan rampa menua asal. 

 

Pemesai Latihan Institut Koperasi Malaysia (IKMA) Juliana Md Yusof madahka, penemuai sida ke 

Rumah Ngumbang Santok enggau Ekodagang temuai Wong Radak, Pantu muka mata sida pemesai 

guna nyaga enggau ngalau rampa menua asal. 

 

"Ekodagang temuai ti dipejalaika Koperasi Kampung Tuba Simunjan Berhad (KKSTB) tu bisi reta rampa 

menua asal ti chukup berega. 

 

"Nya alai, ia nyadi siti tanggung pengawa ngetanka pemeruan rampa menua asal ti tekala nya ulih mantu 

ngasilka penatai pemisi enggau nyungkakka ekonomi peranak genturung pendiau lebih agi kaban 

koperasi," ku iya dalam penerang berita, kemari. 

 

Iya madahka pekara nya lebuh Program Kus Potensyel Dagang Dagang Temuai Koperasi di Rumah 

Ngumbang Santok, Kampung Tuba, Pantu, Sri Aman. 

Juliana ngarapka asil pengawa KKSTB nya ulih terus nyaga rampa menua sereta aktiviti dagang temuai 

ulih terus dipejalaika awakka ulih diasaika rebak dudi. 

 

"Aku mega ngarapka KKSTB ulih nyemelaka entara dua iti projek sida iya nya aktiviti ekodagang temuai 

enggau projek ngelembang kuari awakka enda ngeruga ekosistem. 

 

"Taja pia, aku pechaya bepelasarka pansik ti mungkur semua pekara enggau kerejasama semua orang 

ia ulih disebelaka enggau orang ti pandai enggau landik ti endang udah bisi," ku iya. 

 

Pasal program nya, iya dipadahka kena ngentanka ekosistem bakandang endur projek ngelembang 

kuari pansik pasal empas ngagai rampa menua nya udah dikemendarka Pengeraja Asal enggau Rampa 

Menua, sereta Laporan Penilaian Kesan Kepada Alam Sekeliling (EIA). 

 

Bekaul enggau kus nya, bisi 29 iku penyereta ari 12 buah koperasi ari serata Malaysia udah masuk Kus 

Potensyel Dagang Dagang Temuai Koperasi ti diatur IKMA Petaling Jaya, Selangor enggau kerejasama 

IKMA pampang Sarawak berengkah 1 ngagai 3 Julai tu tadi. 

 

KKTSB entara koperasi keterubah dipilih alai destinasyen kus ke sekali tu enggau objektif besai kena 

mandangkan produk ekodagang temuai ti dipejalaika koperasi di Sarawak. 

 

Program pengelama dua hari semalam di rumah panjai nya nyengkaum Chairman KKSTB Dr Tamoi 

Janggu bekunsi peneleba pasal ekodagang temuai ,Wong Radak enggau pakej rumah inap. 

 

Maya datai ba rumah panjai nya, bala temuai disambut ngena Ajat Nyambut Pengabang, kelimpah ari 

dibantaika pemakai asal raban bansa Iban, enggau dibai ngelawa kandang endur Kampung Tuba 

enggau Air Terjun Wong Radak. 

 

Sama bisi datai Ahli Lembaga KKSTB iya nya Penulung Chairman Tr Ngumbang Santok, Sekretari 

Maramat Ngumbang enggau Treasurer Joshua Lambi. 

 

Bisi datai temuai dipebasa Chairman Koperasi Kobesi Kuala Lumpur Datuk Saharudin Zainal Abidin; 

Chairman Koperasi Keluarga Engkuan Nini Kuala Penyu Sabah, Dr Benedick Oliver; Penulung 

Penyeraris Program IKMA Sarawak Frank Meol enggau sida ti bukai. 

 


